
Satyavratarajna Kritam Matsyarupi Vishnu Stotram

సత్యవ్రతరాజ్ఞా  కృతం మత్స్యరూపీ విష్ణుస్తోత్రమ్ 

రాజోవాచ ।
అనాద్యవిద్యోపహతాత్మసంవిద-
స్తన్మూలసంసారపరిశ్రమాతురాః  ।
యదృచ్ఛయేహోపసృతా యమాప్నుయు-

ర్విముక్తిదో నః పరమో గురుర్భవాన్ ॥ ౪౬॥
జనోఽబుధోఽయం నిజకర్మబన్ధనః
సుఖేచ్ఛయా కర్మ సమీహతేఽసుఖమ్ ।
యత్సేవయా తాం విధునోత్యసన్మతిం
గ్రన్థిం   స భిన్ద్యాద్ధృదయం   స నో గురుః ॥ ౪౭॥
యత్సేవయాగ్నేరివ రుద్రరోదనం
పుమాన్ విజహ్యాన్మలమాత్మనస్తమః ।
భజేత వర్ణం  నిజమేష సోఽవ్యయో
భూయాత్స ఈశః పరమో గురోర్గురుః  ॥ ౪౮॥
న యత్ప్రసాదాయుతభాగలేశ-
మన్యే చ దేవా గురవో జనాః స్వయమ్ ।
కర్తుం సమేతాః ప్రభవన్తి  పుంస-
స్తమీశ్వరం త్వాం శరణం ప్రపద్యే  ॥ ౪౯॥
అచక్షురన్ధస్య  యథాగ్రణీః  కృత-
స్తథా జనస్యావిదుషోఽబుధో గురుః ।
త్వమర్కదృక్సర్వదృశాం సమీక్షణో
వృతో గురుర్నః స్వగతిం బుభుత్సతామ్ ॥ ౫౦॥
జనో జనస్యాదిశతేఽసతీం మతిం
యయా ప్రపద్యేత  దురత్యయం తమః ।
త్వం త్వవ్యయం జ్ఞానమమోఘమఞ్జసా 

సత్యవ్రతరాజ్ఞా  కృతం మత్స్యరూపీ విష్ణుస్తోత్రమ్ 

ప్రపద్యతే  యేన జనో నిజం పదమ్ ॥ ౫౧॥
త్వం సర్వలోకస్య సుహృత్ప్రియేశ్వరో
హ్యాత్మా గురుర్జ్ఞానమభీష్టసిద్ధిః    ।
తథాపి లోకో న భవన్తమన్ధధీ -
ర్జానాతి  సన్తం హృది బద్ధకామః  ॥ ౫౨॥
తం త్వామహం దేవవరం వరేణ్యం
ప్రపద్య  ఈశం ప్రతిబోధనాయ  ।
ఛిన్ధ్యర్థదీపైర్భగవన్    వచోభి-
ర్గ్రన్థీన్   హృదయ్యాన్ వివృణు స్వమోకః ॥ ౫౩॥
ఇతి శ్రీమద్భాగవతమహాపురాణే  అష్టమమస్కన్ధే  చతుర్వింశాధ్యాయాన్తర్గతం

(సత్యవ్రత )రాజ్ఞా కృతం మత్స్యరూపీ విష్ణుస్తోత్రం   సమాప్తమ్ ।
భాగవతపురాణ । అధ్యాయ ౮/౨౪/౪౬-౫౩॥
bhAgavatapurANa . adhyAya 8/24/46-53..

